
Brahmavishnvadidevaih Krita Shiva Stuti 1

બ્રહ્માવિષ્ણ્વાદિદેવૈઃ કૃતા ૧ શિવસ્તુતિઃ

(શિવરહસ્યાન્તર્ગતે ઈશ્વરાખ્યે)

ઈશ્વર ઉવાચ ।
તતો બ્રહ્મમુખા દેવા બિલ્વાદ્યાસ્ત્રિપુરાર્દિતાઃ   ।
મામેવ શરણં પ્રાપ્તા મમ કૈલાસભૂધરે॥ ૧॥
શતં વર્ષાણિ તે દેવાસ્તપ્યન્તિ પરમં તપઃ ।
મદ્દર્શનાર્થમગજે ભસ્મરુદ્રાક્ષધારણાઃ॥ ૨॥
મમ લિઙ્ગાર્ચનવ્યગ્રા  રુદ્રપઞ્ચાક્ષરાદરાઃ ।
બ્રહ્મા બ્રહ્મેશ્વરે લિઙ્ગે  વિષ્ણુર્વિષ્ણ્વીશ્વરે   તથા॥ ૩॥
ઇન્દ્રશ્ચેન્દ્રેશ્વરે દેવિ ચન્દ્રશ્ચન્દ્રેશ્વરાભિધે ।
સૂર્યઃ સૂર્યેશ્વરે દેવિ વરુણો વરુણેશ્વરે॥ ૪॥
વસ્વીશ્વરેઽથ વસવો મરુતો મારુતેશ્વરે
અગ્નિરગ્નીશ્વરેઽથ તત્ર યમશ્ચાપિ યમેશ્વરે॥ ૫॥
નૈરૃતેશે નિરૃતિશ્ચ ઈશાનો હીશ્વરેશ્વરે ।
અશ્વીશ્વરે હ્યશ્વિનૌ તૌ પિતરઃ પૈતૃકેશ્વરે॥ ૬॥
ઋક્ષેશ્વરે ચ ઋભવો રુદ્રા રુદ્રેશ્વરે તથા ।
મુનીશ્વરેઽથમુનયો વિશ્વેદેવેશ્વરે સુરાઃ॥ ૭॥
મત્કૈલાસે પ્રતિષ્ઠાપ્ય લિઙ્ગાન્યેતાનિ  શઙ્કરિ ।
મણિસદ્માગતાન્યેવ કૃત્વા  પાશુપતં વ્રતમ્॥ ૮॥
અગ્નિરિત્યાદિભિર્મન્ત્રૈર્ધૂલિતાઙ્ગાસ્તદા  સુરાઃ ।
રુદ્રાક્ષહારવલયા રુદ્રપઞ્ચાક્ષરાદરાઃ॥ ૯॥
બ્રહ્મવિષ્ણ્વાદયો દેવાઃ પૂજયન્તિ ચ માં સદા ।
પઞ્ચામૃતૈર્ગન્ધધૂપપુષ્પૈર્નૈવેદ્યકલ્પનૈઃ॥ ૧૦॥

બિલ્વપત્રાર્ચનૈશ્ચૈવ લિઙ્ગાન્યભ્યર્ચ્ય  ભક્તિતઃ ।
સ્તુવન્તિ સ્તુતિભિર્દેવિ તાં સ્તુતિં  મે નિશામય॥ ૧૧॥
બ્રહ્મોવાચ ।
ભવભૂતપતે પિનાકપાણે
ત્રિપુરગ્રસ્તમિદં હિ નાકિજાલમ્ ।
ગરભક્ષાતુલચારુનેત્ર દૃષ્ટ્વા
અભિરક્ષાદ્ય પદં તવ પ્રપદ્યે॥ ૧૨॥
વિષ્ણુરુવાચ ।
મદનાર્દન ગાઙ્ગસત્કપર્દ  શમ્ભો
દુરિતં મે શમયાશુ ચારુદૃષ્ટ્યા ।
પરિહર ભયમેતદુગ્રદૈત્યા-
દ્ભયમદ્ય ત્વમહો ભવૈકવૈદ્યઃ॥ ૧૩॥
ઇન્દ્ર ઉવાચ ।
ત્ર્યક્ષાક્ષય્યફલપ્રદાવ્યય ગરીભૂતોરુકણ્ઠોજ્જ્વલ
રક્ષાસ્માઞ્છરણાગતાન્ કરુણયા દૈત્યાન્ પ્રહૃત્યાદરાત્ ।
ત્વત્પાદામ્બુરુહં પ્રયામિ શરણં ભસ્મત્રિપુણ્ડ્રોજ્જ્વલો
નાન્યા મેઽસ્તિ ગતિસ્ત્વમેવ ભગવન્ રુદ્રશ્રુતૌ વિશ્રુતઃ॥ ૧૪॥
ચન્દ્ર ઉવાચ ।
સોમોત્તંસ ગજચ્છદોત્તમ વસામેશાન શમ્ભો પ્રભો
દિગ્વાસા વસ મેં હૃદમ્બુજવરે વાસીકૃતાઙ્ગાખિલ  ।
દક્ષોદ્વૃત્તસવપ્રમર્દનકર  હે વાસવાદ્યર્ચિત 
પાહ્યસ્માન્ દયયા સદૈવ કરુણાસિન્ધોઽદ્ય બન્ધં હર॥ ૧૫॥
સૂર્ય ઉવાચ ।
પતઙ્ગનયન  પ્રભો વરકુરઙ્ગહસ્તામ્બુજ
વરાઙ્ગધૃતગાઙ્ગસદ્વરતરઙ્ગમાલાધર    ।
હરામરવરોત્તમ પ્રબલપાપતાપં હર
સ્મરાઙ્ગદમન  પ્રભો ત્રિપુરદૈત્યભીતિં  હર॥ ૧૬॥
વસવ ઊચુઃ ।
અસુભિર્વસવો વિહીનભાસઃ
સ્મરવૈરિન્ અધુના મુખસ્મિતં તે ।

સુદૃશાઽઽલોક્ય મહેશ દુર્દશાં નઃ
પરિહાર્યૈવ હરાવ સર્વદા નઃ॥ ૧૭॥
મરુતઃ ઊચુઃ ।
રક્ષાસ્માન્ ભગવન્નધોક્ષજવિધિપ્રેક્ષાતિદૂરાઙ્ઘ્રિક
પાહીન્દુદ્યુતિમૌલિધારિતમહાગઙ્ગાતરઙ્ગોજ્જવલ   ।
કામાઙ્ગાહૃતિભીતિદાં  તવ દૃશં દૈત્યેષુ સમ્પાતય॥ ૧૮॥
અગ્નિરુવાચ ।
શ્રીભાલાનલલોચનાન્તકહર વ્યોમાવકાશ પ્રભો
દેવાનામવનાય ચારુસુદૃશાઽપાઙ્ગેન  સંવીક્ષય ।
ઉદ્વૃત્તાસુરહૃત્ત્વદીયકરગશૂલાનલોત્પાટિતં
તદ્દૈત્યપ્રવરોરુસત્પુરવરપ્રાકારભઙ્ગં  કુરુ॥ ૧૯॥
યમ ઉવાચ ।
શ્રી વામદેવ જિતકામ લલામસોમ
ભીમાવ્યયેશ મખશાસન વ્યોમકેશ ।
વ્યોમોત્તમાઙ્ગ  વરસામ સમસ્ત સીમ-
ભૂમા ત્વમેવ ભગવન્નવ માં સદૈવ॥ ૨૦॥
નિરૃતિરુવાચ ।
દેવેન્દુચૂડ ભગવન્નમરારિપીડાં
ભૂર્યદ્ય તામગવરાત્મસુતાઙ્ગભાગ  ।
સંવારયાશુ નિતરામરવિન્દનેત્ર-
પૂજ્યાબ્જપાદ સહસા નમસા પ્રપદ્યે॥ ૨૧॥
ઈશાન ઉવાચ ।
શમ્ભો શઙ્કર શાન્ત ખણ્ડપરશો દેવેશ વિશ્વાર્તિહન્ 
ઉગ્રામેય ભવોદ્ભવ ત્રિણયન મામદ્ય પાહિ પ્રભો ।
અસ્માન્ રક્ષ સદૈવ સૌમ્યકરુણાસારેક્ષણોદ્વીક્ષણાત્
રુદ્રાન્ રુગ્વિનિવારકાશુ ભગવન્નસ્તેન શસ્તં નમઃ॥ ૨૨॥
(રુદ્રાન્ રુગ્વિનિવારકાશુ ભગવન્નસ્તે નમસ્તે નમઃ)॥ ૨૨॥
અશ્વિનાવૂચતુઃ ।
શમ્ભો ત્વં ભવભેષજો ભસિતયુગ્ ભૂષાહિ શૈવોજ્જ્વલઃ
નિઃશેષં વરપાતકં હર હર શ્રીસામ્બ રક્ષાદ્ય નૌ ।

દૈત્યોદ્વૃત્તભયં  હરાપહર વૈ શ્રીકણ્ઠ શમ્ભોઽધુના
વૈકુણ્ઠાર્ચિતપાદપઙ્કજ   હરામેય પ્રભો શઙ્કર॥ ૨૩॥
ઋભવ ઊચુઃ ।
માતઙ્ગાનઙ્ગભઙ્ગત્રિપુરદનુજજોદ્ભૂતભીતિં     હરાશુ
ચન્દ્રાસાર કિરીટશોભિત કરાધારૈકશૂલ પ્રભો ।
બન્ધં નો હર સામ્બ સંસૃતિભવં પાપૌઘતાપં હર
ત્ર્યક્ષાક્ષય્યગતિપ્રદાનકુશલેનાક્ષ્ણા વિલોક્યાશુ નઃ॥ ૨૪॥
પિતર ઊચુઃ ।
હે સોમધામશકલાકલિતોત્તમાઙ્ગ
ગઙ્ગાતરઙ્ગસુજટાભરસઙ્ગ    શઙ્ગ  ।
પાહ્યસ્મદુત્સ્મયગતં જ્વરગર્વરૂપં
દૈત્યાધમોરુજનિતં ભયનાશહેતો॥ ૨૫॥
(દૈત્યાધમોરુજમહાભયનાશહેતો)॥ ૨૫॥
વિશ્વેદેવા ઊચુઃ ।
અન્નાનાં પતિરેક એવ ભગવાન્ રુદ્રો વરો દ્રાપધૃક્ (દ્રાપઃ જટાઃ) ।
કદ્રુદ્રઃ શ્રુતિશેખરાઙ્કિતપદા દૈત્યાપદુધ્વંસકૃત્ ।
પાપં નો વિનિવારયાશુ ભગવન્ ભૂમ્ને ચ ધામ્ને નમઃ
સર્વામ્નાયકસીમ્નિ વિશ્રુતપદં તત્તે પ્રપદ્યામહે॥ ૨૬॥
માતર ઊચુઃ ।
દેવામરોત્તમ ગરાદિધરાન્તકારે
પાહીક્ષણેન ક્ષણમદ્રિસુતાસહાય ।
વાહીકૃતોક્ષ ભુજગેશમહોરુહાર
પારં ભવાદ્ય સુરતારુજસિન્ધુતાર॥ ૨૭॥
- -

સ્કન્દ ઉવાચ ।
ઇત્થં દેવૈઃ સ્તુતઃ શમ્ભુસ્ત્રિપુરાસુરપીડિતૈઃ ।
ચન્દ્રમૌલિર્મહાદેવસ્તેષાં કામમપૂરયત્॥ ૨૮॥
ગિરિજાજાનિરીશોઽયં વલક્ષોક્ષપરાશ્રયઃ ।
ત્ર્યક્ષો ભગાક્ષિમથનઃ પ્રત્યથં (ત્રિદશૈઃ) સમદૃશ્યત॥ ૨૯॥

બાલેન્દુગઙ્ગાવિધૃતજટામૌલિઃ  સુરારિહા ।
ગણવૃન્દવૃતસ્તેષાં ઉગ્રોઽગ્રે સમદૃશ્યત॥ ૩૦॥
સૂતઃ -
દૃષ્ટ્વા તે સુરપુઙ્ગવા  ઇતિ ધૃતૈઃ સ્વૈઃ પદ્મસજ્જૈઃ કરૈઃ
દેવં ચારુશશાઙ્ક સુન્દરજટોદગ્રં પ્રસન્નાનનમ્ ।
સન્નાસ્તે ત્રિપુરૈઃ વિદારિતપદક્ષુણ્ણં તતો મેનિરે
શમ્ભું તદ્ભયમોચનેઽભ્યુપગતં પ્રાહુઃ  સ્વકીર્તિં  સુરાઃ॥ ૩૧॥
॥ ઇતિ શિવરહસ્યાન્તર્ગતે બ્રહ્માવિષ્ણ્વાદિદેવૈઃ કૃતા શિવસ્તુતિઃ ૧ સમ્પૂર્ણા॥
-॥ શ્રીશિવરહસ્યમ્ । ઈશ્વરાખ્યઃ દશમાંશઃ । અધ્યાયઃ ૧૮ । ૧-૩૧॥

- .. shrIshivarahasyam . IshvarAkhyaH dashamAMshaH . adhyAyaH 18 . 1-31..

Notes:

Brahmā બ્રહ્મા, Viṣṇu વિષ્ણુ, Indra ઇન્દ્ર et al Deva-s દેવાઃ; who are distressed due to the

atrocities caused by Tripurāsura ત્રિપુરાસુર, eulogize Śiva શિવ and pray to Him seeking relief.

They do so while individually worshiping the respective Śivaliṅga શિવલિઙ્ગ  that they

establish in the Kailāsa kailAsa, each known in accordance with their own names viz.

Brahmā બ્રહ્મા - Brahmeshvara બ્રહ્મેશ્વર,
Viṣṇu વિષ્ણુ - Viṣṇavīśvara વિષ્ણવીશ્વર,
Indraḥ ઇન્દ્રઃ - Indreśvara ઇન્દ્રેશ્વર,
Candraḥ ચન્દ્રઃ - Candreśvara ચન્દ્રેશ્વર,
Sūryaḥ સૂર્યઃ - Sūryeśvara સૂર્યેશ્વર,
Varuṇaḥ વરુણઃ Varuṇeśvara વરુણેશ્વર,
Vasavaḥ વસવઃ - Vasavīśvara વસવીશ્વર,
Marutaḥ મરુતઃ - Māruteśvara મારુતેશ્વર,
Agniḥ અગ્નિઃ - Agnīśvara અગ્નીશ્વર,
Yamaḥ યમઃ - Yameśvara યમેશ્વર,
Nirṛtiḥ નિરૃતિઃ - Nairṛteśa નૈરૃતેશ,
Īśānaḥ ઈશાનઃ - Iśvareśvara ઇશ્વરેશ્વર,
Aśvinau અશ્વિનૌ - Aśvīśvara અશ્વીશ્વર,
Pitaraḥ પિતરઃ - Paitṛkeśvara પૈતૃકેશ્વર,
Ṛbhavaḥ ઋભવઃ - Ṛkṣeśvara ઋક્ષેશ્વર,

બ્રહ્માવિષ્ણ્વાદિદેવૈઃ કૃતા ૧ શિવસ્તુતિઃ

Rudrāḥ રુદ્રાઃ - Rudreśvara રુદ્રેશ્વર,
Munayaḥ મુનયઃ - Munīśvara મુનીશ્વર,
Surāḥ સુરાઃ - Viśvadeveśvara વિશ્વદેવેશ્વર.
Skandaસ્કન્દ and Sūta સૂત describe the appearance of Śiva શિવ at the scene.

